Avgerð frá Skatta- og avgjaldskærunevndini

Avgerð tikin: 17.11.2004

Mál nr.: 04-02-21-24 

Lóg: Kng. um serskatting av hjúnum § 4

Skattalógin § 4

Løn útgoldin til hjúnafelaga

Samandráttur:

Kærarin, sum rak sjálvstøðugt vinnuvirki, kærdi um, at Toll-og Skattstovan fyri árini 2000, 2001 og 2002 ikki góðkendi frádrátt fyri lønarútreiðslur til hjúnafelaga. Kommunala skattakærunevndin hevði staðfest avgerðina hjá Toll- og Skattstovuni og víst á, at treytirnar fyri frádrátti vóru ikki loknar, tí eingin skrivligur sáttmáli, góðkendur av Toll- og Skattstovuni, var gjørdur. Skatta- og avgjaldskæru​nevndin staðfesti avgerðina hjá Kommunalu skattakærunevndini.

Avgerð

Tann 28. januar 2004 sendi Toll- og Skattstovan ætlanarskriv til kærararnar, har sagt varð frá, at Toll- og Skattstovan ætlaði at broyta skattskyldugu inntøkur teirra fyri 2000, 2001 og 2002. 

Grundgevingin fyri broytingunum var, at Toll- og Skattstovan ikki vildi góðkenna frádrátt fyri tær útreiðslur, sum vóru førdar sum lønarútreiðslur í roknskapinum hjá tí eina hjúnafelaganum til hin hjúnafelagan. Orsøkin var, at eingin góðkendur sáttmáli var um løn til hjúnafelagan. Tí varð inntøkan hjá tí eina hjúnafelaganum hækkað svarandi til lækkingina í skattskyldugu inntøkuni hjá hinum hjúnafelaganum.

Í januar 2004 sendi Toll- og Skattstovan broytingarskriv. Av hesum framgongur, at skattskyldugu inntøkurnar verða broyttar soleiðis:

Hjúnafelagi x

2000

skattskyldug inntøka sambært verandi uppgerð 
91.350 kr.

broyting 
- 91.350 kr.
broytt skattskyldug inntøka 
0 kr.

2001

skattskyldug intnøka sambært verandi uppgerð 
89.270 kr.

broyting 
- 20.300 kr.
broytt skattskyldug inntøka 
68.970 kr.

2002

skattskyldug inntøka sambært verandi uppgerð 
112.256 kr.

broyting 
- 54.569 kr.
broytt skattskyldug inntøka 
57.687 kr.

Hjúnafelagi xx

2000

skattskyldug inntøka sambært verandi uppgerð 
293.094 kr.

broyting 
+91.350 kr.
broytt skattskyldug inntøka 
384.444 kr.

2001

skattskyldug inntøka sambært verandi uppgerð 
255.951 kr.

broyting 
+20.300 kr.
broytt skattskyldug inntøka 
276.251 kr.

2002

skattskyldug inntøka sambært verandi uppgerð 
398.968 kr.

broyting 
+54.569 kr.
broytt skattskyldug inntøka 
453.537 kr

Avgerðin varð kærd til Kommunala skattakærunevnd. Kommunala skattakærunevndin fráboðaði í apríl 2004 soljóðandi avgerð:

”Kommunala skattakærunevndin er samd um, at sáttmáli millum hjúnini ikki er til staðar, og heimild sostatt ikki er at útgjalda løn til hin hjúnafelagan, og at álíkningin sostatt stendur við.”

Hendan avgerð varð í apríl 2004 kærd til Skatta- og avgjaldskærunevndina.

Kæran

Í kæruskrivinum verður greitt frá soleiðis:

”Talan er um, at x, sum er hjúnafelagi hjá xx, hevur arbeitt í virkinum, sum xx eigur og rekur.

Fyri hetta arbeiðið hevur x fingið løn svarandi til arbeiðsavrikið.

Toll- og Skattstova Føroya hevur avgjørt, at virksemið ikki kann fáa frádrátt fyri lønina, og at x ikki skal skattast av lønini, av tí at ongin sáttmáli, sambært kunngerð nr. 57 frá 7. juni 1999, fyriliggur.

Lønin, sum x hevur fingið frá virkseminum, er fyri útint arbeiði. x hevur ikki fastar arbeiðstíðir, men arbeiðir sum avloysari, tá onnur eru í feriu, hava forfall og annars, tá arbeiðsbyrðan er stór. Lønin hjá x verður útgoldin saman við lønini hjá øðrum starvsfólki.

Í hesum sambandi skulu vit vísa til Skattalógina § 4 stk. 2, 3. petti:

Er annar hjúnafelagin í starvi hjá hinum hjúnafelaganum verður frádráttur fyri lønarútreiðslur bert góðkendur í tann mun, samsýningin svarar til veruliga arbeiðsavrikið.

Hetta kann ikki skiljast á annan hátt, enn at virksemið eigur frádrátt fyri løn til hjúnafelaga, tá lønin svarar til arbeiðsavrikið.

Við hesi grundgeving vilja x og xx kæra avgerðina hjá Toll- og Skattstovu Føroya um at nokta xx frádrátt fyri lønina hjá x, og at x ikki skal skatta av lønini.”

Í viðmerkingarskrivi frá 16. august 2004 hevur umboð kærarans víst á, at lønin, sum er goldin til x, er fyri útinnt arbeiði, og at kunngerð nr. 57 frá 7. juni 1999, sum ásetir, at sáttmáli skal gerast um lønarviðurskifti millum hjún, varð gjørd fyri at forða fyri, at løn varð útogldin til  hjúnafelaga, uttan at veruligt arbeiði var gjørt fyri lønina. Víst verður í hesum sambandi á ársroknskapin hjá xx, og at tá samlaða lønin verður samanborin við søluna tey einstøku árini, er ein rættiliga góður samanhangur i gongdini. Tá lønin hjá x verður tikin burturúr, verður ongin samanhangur. Umboðið metir, at hetta greitt vísir, at lønin, sum x hevur fingið, er løn fyri útint arbeiði. Hevði x ikki verið til arbeiðis, skuldi virkið bara rinda løn til onkran annan.

Tølini eru hesi:


1999 
2000 
2001 
2002

Søla 
1.564 
1.721 
1.817 
1.477

Øking í sølu, ár til ár 
15% 
10% 
6% 
- 19%

Lønir tilsamans 
366 
433 
491 
514

Øking í lønum ár til ár 
16% 
18% 
13% 
5%

Lønir, tá løn til x er frádrigin 
328 
342 
471 
460

Øking í lønum 
40% 
4% 
38% 
- 2%

Sagt verður eisini, at tað hevði verið sera trupult at gjørt ein sáttmála fyri arbeiðið hjá x, tí sambært kunngerðini skal m.a. arbeiðstíðin ásetast. Hetta er ómøguligt, tí x er avloysari, tá onnur starvsfólk eru í feriu, hava forfall og annars arbeiðir, tá arbeiðsbyrðan er stór.

Toll- og Skattstovan

Frá Toll- og Skattstovuni verður víst til álitið dagf. 19. februar 2004, sum varð skrivað í samband við viðgerðina í Kommunalu skattakærunevndini, har sagt verður:

Málið viðvíkur:

xx eigur og rekur eitt einstaklingavirki og hevur goldið løn til hjúnafelaga sín, x uppá 91.350 kr. í 2000, 20.300 kr. í 2001 og 54.569 kr. í 2002.

Eingin skrivligur sáttmáli, sum er góðkendur av Toll- og Skattstovuni, fyriliggur, og tí hevur Toll- og Skattstovan ikki góðkent, at xx dregur lønina til hjúnafelagan frá sum ein rakstrarkostna í  roknskapinum fyri einstaklingavirkið.

Og tí verður x heldur ikki skattaður av hesi upphædd.

Viðvíkjandi kærupunktunum:

Sambært kunngerð nr. 57 frá 7. juni 1999 um serskatting av hjúnum skal sáttmáli, sum er góðkendur av Toll- og Skattstovu Føroya, fyriliggja, um frádráttur fyri løn til hjúnafelaga (í samband við egið virki) skal góðkennast.

Tá eingin góðkendur sáttmáli fyriliggur, er eingin heimild hjá xx at gjalda hjúnafelaga sínum løn, og Toll- og Skattstovan hevur tí ávikavist hækkað og lækkað skattskyldugu inntøkurnar hjá xx og x.

Kærararnir føra fram í kæruni til Kommunalu skattakærunevndina, at í § 4, stk 2 í skattalógini stendur, at frádráttur fyri løn til hjúnafelaga verður góðkendur í tann mun, samsýningin svarar til veruliga arbeiðsavrikið, og meina tí, at frádráttur skal góðkennast.

Toll- og Skattstovan meinar tó, at hetta skal samanhaldast við stk. 3 í somu grein, har tað stendur, at: ”Í teimum í stk. 2 nevndu førum verður landsstýrismaðurin í skattamálum heimilaður til við kunngerð at fyriskriva neyvar reglur fyri, hvussu uppgerðin av skattskyldugu inntøkuni hjá sambúgvandi hjúnafeløgum, sum báðir eru skattskyldugir eftir § 1, skal verða framd ”.

Hetta hevur Landsstýrismaðurin í skattamálum gjørt við kunngerð nr. 57 frá 7. juni 1999 um ser​skatting av hjúnum, har tað í § 4 framgongur, at um frádráttur fyri løn til hjúnafelaga skal góðkennast, skal hann lúka treytirnar í § 3, sum m.a. fyriskipa tað, at ein skrivligur sáttmáli, sum er góðkendur av Toll- og Skattstovu Føroya, skal fyriliggja, áðrenn frádráttur fyri løn til hjúnafelaga skal góðkennast.

Aðrar viðmerkingar:

xx og x vórðu gift í 1998.

Viðmerkjast kann, at xx hevur útgoldið og drigið frá løn til hjúnafelaga við 38.570 kr. í 1999, og í 1998 hevur hann eisini útgoldið løn til hjúnafelagan, bæði áðrenn og aftaná tey giftust. 

Toll- og Skattstovan hevur tó valt í hesum føri ikki at fara longur aftur enn til árið 2000.

Avgerð frá Skatta- og avgjaldskærunevndini.

Galdandi frá 1. januar 1998 varð § 4 í skattalógini broytt soleiðis, at maður og kona verða sett í skatt sjálvstøðugt hvør sær av inntøkum sínum.

Tá hjúnafelagar í felag reka sjálvstøðugt vinnuvirki, skal úrslitið av vinnuvirkinum sambært § 4, stk. 2 takast við í uppgerðina í skattskyldugu inntøkuna hjá hjúnunum í mun til luttøku teirra í rakstrinum. Eisini fylgir av § 4, stk.2, at er annar hjúnafelagin í starvi hjá hinum hjúnafelaganum, so verður  frádráttur fyri lønarútreiðslur bert góðkendur í tann mun, samsýningin svarar til veruliga arbeiðsavrikið.

Sambært § 4, stk. 3 hevur landsstýrismaðurin í skattamálum heimild við kunngerð at fyriskriva neyvari reglur fyri, hvussu uppgerðin av skattskyldugu inntøkuni hjá hjúnum skal gerast í teim í stk. 2 nevndu førum – t.v.s. eisini tá talan er um, at annar hjúnafelagin arbeiðir hjá hinum.

Við kunngerð nr. 57 frá 7. juni 1999 um serskatting av hjúnum hevur landsstýrismaðurin gjørt neyvari reglur um, hvussu nevndu uppgerðir skulu gerast. Í §§ 2 og 3 í kunngerðini er ásett, hvussu farast skal fram, tá virkið verður rikið av tí eina hjúnafelaganum, og hin arbeiðir hjá hesum. Sambært § 3 skal løn til hjúnafelaga ásetast í skrivligum sáttmála millum partarnar, har bæði setanartreytir og arbeiðstíð verður nærri tilskilað, og sáttmálin skal sendast til góðkenningar hjá Toll- og Skattstovuni, áðrenn byrjað verður at flyta løn.

Í hesum føri hevur x arbeitt í virkinum hjá hjúnafelaganum xx. Løn er útgoldin til x fyri arbeiðið, og útreiðslurnar eru frádrignar í roknskapinum hjá xx. Men eingin skrivligur sáttmáli er gjørdur, og eingin sáttmáli er góðkendur av Toll- og Skattstovuni.

Tá tað sambært § 4 í nevndu kunngerð er ein treyt fyri, at frádráttur kann loyvast, at sáttmáli er gjørdur, og hendan treyt ikki er lokin, er fyritreytin fyri frádrátti ikki til staðar. Samsvarandi hesum er avgerðin hjá Toll- og Skattstovuni um ikki at loyva xx frádrátt fyri lønarútreiðslurnar til x í tráð við reglurnar, landsstýrismaðurin hevur fyrisett í kunngerð nr. 57 frá 7. juni 1999.

Tí avgjørdi Skatta- og avgjaldskærunevndin at staðfesta avgerðina hjá Kommunalu

skattakærunevndini.

Nevndin viðmerkti, at nakað av iva hevur verið um, hvussu langt heimildarásetingin í § 4, stk. 3 í skattalógini røkkur, og um ásetingarnar í § 3, stk. 1 og § 4, stk 1 í kunngerð nr. 57 frá 7. juni 1999 liggja innan heimildarásetingina fyri kunngerðina. Samanumtikið varð tó mett, at grundarlag var ikki hjá Skatta- og avgjaldskærunevndini at taka støðu til gildisstøðuna av nevndu kunngerð, men fer nevndin at gera landsstýrismannin kunnugan við hendan ivaspurning.

